
POLITIKKUR

Árni Gregersen

Trý aðalráð: vinnumálaráðið, 
almannaráðið og innlendis­
málaráðið hava saman gjørt  
eitt álit um harðskap í par­
lagi og nærsambondum.

Hetta er grundarlagið 
undir einum lógaruppskotið, 
sum Aksel V. Johannesen, 
løgmaður hevur lagt fyri 
tingið og sum nú fer at fáa 
2. viðgerð eftir at tað hevur 
verið í rættarnevndini.

Full semja er í rættar­
nevndini um at taka undir 
við uppskotinum.

Í formælinum til álitið 
um harðskap verður sagt, at 
harðskapur í parlagi og nær­
sambondum fer fram í Før­
oyum eins og aðrastaðni. 

Harðskapurin er ikki av­
markaður til nakrar samfe­
lagsbólkar, men kann koma 
fyri, sama hvønn aldur, út­
búgving, ættarslag, tjóð, 
átrúnað, seksualitet ella evni 
fólk hava.

 Harðskapurin er ofta 
ósjónligur, men hevur ógvus­
ligar avleiðingar fyri tey, sum 
eru fyri harðskapinum.

Eftir galdandi lóggávu 
kann løgreglan gera ymisk 
átøk mótvegis persónum, 
sum antin hava framt ella 
kunnu væntast at fremja 
harðskap í familjuni. 

Alt eftir umstøðunum 
kann persónur, sum er undir 

illgruna um revsiverd við­
urskifti, verða handtikin 
ella varðhaldsfongslaður, 
eins og ein persónur kann 
verða settur í bráðhald, um 
hann verður hildin at vera 
til vanda fyri seg sjálvan ella 
onnur. 

Harafturat kann ein per­
sónur, sum veldur øðrum 
ónáðir, t.d. einum fyrrver­
andi sambúgva, við forfylgj­
andi ella harðligum atburði, 
fáa tilhald.

Tilhald verður givið eftir 
revsilógini og brot á tilhald 
kann revsast við sekt ella við 
fongsli upp til tvey ár.

Tilhald eeftir galdandi lóg 
er ein fyrisitingarlig avgerð 
og løgreglan hevur upplýst 
at frá 2011 til 2015 hava 49 
umbønir verið um tilhald og 

í sama tíðarskeiði eru 33 brot 
framd á tilhald.

Sambært føroysku løg­
regluni er tilhald vanligast 
í málum, har trupulleikar 
eru millum hjúnafelagar ella 
sambúgvar vegna hjúna­
skilnað, og har partarnir ikki 
finna stevið aftaná.

Greiðari reglur
Nýggja uppskotið hevur til 
endamáls at gera reglurnar 
greiðari og sterkari fyri tey 
átøk, sum skulu verja per­
sónar, sum eru fyri ágangi, 
forfylging og ónáðum. Ein 
nýggjur partur er eisini, at 
hetta umfatar tráðfylging – 
ella tað sum vanliga verður 
nevnt stalking.

Uppskotið er hvasari enn 
gomlu reglurnar, tí nú verður 

ikki bert møuligt at áleggja 
tilhald. 

Nú fer at  bera til at 
áleggja uppihaldsforboð og 
í ávísum førum vísa persóni 
burtur úr egnum heimi í upp 
til fýra vikur.

Treytirnar fyri, nær til­
hald og uppihaldsforboð 
kunnu verða áløgd, og nær 
persónur kann vísast burtur 
úr heimi sínum, verða við 
hesum lógaruppskotinum 
eisini ásettar beinleiðis í lóg­
ini.

Lógin inniber í høvuðs­
heitum at: 

1) Reglurnar um tilhald 
verða greiðari. Treytirnar 
verða nú beinleiðis ásettar í 
lógini. 

2) Tilhald fer frameftir at 
verja fyri øllum slagi av sam­

bandi og ikki sum nú, bert 
samband, sum verður mett 
at vera til ónáðir (brot á per­
sónliga friðin). Hetta hevur 
við sær, at tað verður lættari 
at staðfesta brot á tilhald. 

3) Tað fer at bera til at 
áleggja uppihaldsforboð, t.e. 
at forbjóða dvøli innan fyri 
eitt landafrøðiliga greitt av­
markað øki, t.d. nærhendis 
heimi ella arbeiðsplássi hjá 
órættaða. 

4) Persónur, eldri enn 18 
ár, kann í eitt styttri tíðar­
skeið vísast burtur úr heimi 
sínum. Treytin er, at við­
komandi er undir illgruna 
fyri brot á revsilógina §§ 210, 
213 ella 266 ella brot, sum er 
fevnt av kapitli 24-26 í revsi­
lógini, og sum kann hava við 
sær fongsul í 1 ár og 6 mán­

aðir. Ein persónur kann eisini 
vísast burtur, um hann ber 
seg at á ein slíkan hátt, sum 
kann vera hóttandi móti hús­
fólkinum. 

5) Tilhald og uppihalds­
forboð fer eisini at kunna 
fevna um húsfólk hjá órætt­
aða, um hetta verður hildið 
at vera neyðugt fyri at røkka 
endamálinum við tilhaldin­
um og/ella uppihaldsforboð­
num. 

6) Tráfylging (stalking) 
verður allýst sum skipað 
og áhaldandi forfylging og 
ágangur, og hetta verður 
mett sum ein skerpandi 
støða, tá revsing skal ásetast 
fyri brot á tilhald, uppihalds­
forboð og burturvísing. 

7) Ein nýggj serlig áseting 
er, at um ein persónur hevur 
verið fyri grovum og vanda­
miklum brotsverki, skal tað 
beinanvegin kunna áleggj­
ast gerningsmanninum til­
hald, soleiðis at órættaði 
og næstingarnir ikki skulu 
tola samband við gernings­
mannin.

Rættarnevndin er samd 
í at uppskotið eigur at set­
ast í verk og skrivar, at ein 
samd rættarnevnd tekur 
undir við málinum og mæl­
ir Løgtinginnum til at sam­
tykkja uppskotið.

Málið fær 2.viðerð í ting­
inum týsdagin í næstu viku.

LÓGIN UM TILHALD VERÐUR
ÓGVULIGA NOGV SKERPAÐ

Akseel V. Johannesen, løgmaður, hevur 
lagt upposkot ram um tilhald.

Kristin Michelsen er formaður í rættarnevndini, sum mælir 
tinginum til at samtykkja nýggja og herda uppskotið.

Týsdagin í næstu viku hevur Løgtingið 2. viðgerð av uppskotinum hjá løgmanni

Uppskotið hjá løgmanni um at skerpa lógina um tilhald, uppihaldsforbod og burturvísing fær fulla undirtøku


